
	   	  12	  NOVEMBRU	  

Loron	  Boot,	  Loron	  Triste	  



	  
	   	  



	   	  

12	  NOVEMBRU	  
Loron	  Boot,	  Loron	  Triste	  



	   	  

Ha’u-nia naran Domingos. Ha’u halo tinan hitu 
iha loron 11 Novembru.  
 
Tuir loloos, loron ida ne’e, loron di’ak no 
haksolok mai ha’u. Maibé to’o ohin loron la 
hanesan ne’e .... ó hakarak hatene tanba sá? 
 
Ha’u laiha maun-alin sira. Uluk ha’u-nia inan-
aman iha oan feto ida naran Madalena. Maibé 
ha’u la koñese nia. Nia mate molok ha’u moris. 

 



	   	  



	   	  

Ha’u-nia inan konta katak Madalena partisipa iha 
manifestasaun boot ida kontra militár Indonéziu iha 
loron 12 Novembru 1991.  
 
Ha’u-nia inan bandu Madalena atu tuir 
manifestasaun ida ne’e. Maibé Madalena la rona. 
Nia sai husi uma bá Igreja Motael ho hamnasa. Iha 
kamiza laran nia hasubar hena boot ida ho lia-fuan: 
“TIMOR OAN HAKARAK UKUN RASIK-AN.”  
 



	   	  



	   	  

Joven no labarik barak halibur malu iha Farol no 
la’o hamutuk ba Santa Cruz. Maski loron manas 
tebes, sira la’o la para.  
 
Maski militar balu tuir sira husi kotuk, sira la 
sente ta’uk. Madalena ho nia kolega sira la’o 
nafatin enkuantu hatudu sira-nia hena no kartás 
sira.  
 



	   	  



	   	  

Militar Indonéziu sira hirus no moe tanba joven 
sira nia barani. Sira oho Madalena ho joven 
barak loos iha loron ida ne’e. Madalena halo 
tinan 7 de’it, hanesan ha’u agora. 
 
Entaun, tinan-tinan iha loron 11 Novembru ema 
hotu-hotu iha ha’u-nia uma triste loos. Sira 
hanoin hetan Madalena no ema seluk ne’ebé 
lakon sira-nia vida iha masakre Santa Cruz.  
 



	   	  



	   	  

Iha loron 11 Novembru nunka iha selebrasaun ba 
ha’u-nia tinan. Ema sunu lilin maibé la’ós iha 
bolu ida nia leten. 
 
Ema barak loos mai vizita. Maibé sira lori de’it 
ai-funan ba rate. Prezente ida mai ha’u laiha.  
 
Laiha ema ida hamnasa iha ha’u-nia Aniversáriu 
loron moris ne’e. Ha’u-nia inan-aman tanis de’it 
tanba hanoin hetan biin Madalena nia loron mate.  
 



	   	  



	   	  

Tinan-tinan iha loron 12 Novembru, ha’u bá rate 
iha Santa Cruz. Iha loron manas, ha’u la’o 
hanesan uluk ha’u-nia biin la’o husi Motael. Ha’u 
maka lori ai-funan iha raga boot ida. Maun-alin 
laiha atu ajuda ha’u. 



	   	  



Maibé tinan ida ne’e la hanesan tinan uluk. Iha 
loron ne’ebé ha’u halo tinan hitu, ha’u simu 
surpreza boot ida! 
 
Durante tinan ida ha’u-nia aman subar-subar 
rai osan iha banku. To’o Novembru osan 
nato’on ona hodi sosa bisikleta ida hanesan 
prezente mai ha’u. 



	   	  



	   	  

Aban bainhira ha’u lori ai-funan ba rate,  
ha’u sei la susar hanesan baibain! 



	  
	  


